
將進酒

作者：劉基　元末明初

本作品收錄於《列朝詩集/甲前01》和《劉基集/10卷》

有酒湛湛，亦盈於觴。

酌言進之，思心洋洋。

亦有兄弟，在天一方。

安得致之，樂以徜徉。

有酒在尊，既旨且清。

何以酌之，有觩其觥。

豈不欲飲，惜無友生。

愴悢傷懷，曷云其平。

兄弟之合，如塤如篪。

朋友既比，如岡如維。

死喪急難，是責是庇。

今日有酒，如何勿思。

人亦有言，解憂惟酒。

載惛載呶，亦孔之咎。

我觴維瓊，我斝維玖。

以樂兄弟，以宴朋友。

此作品在全世界都属于公有领域，因为作者逝世已经超过100年，且作品于1931年1月1日

之前出版。

